
Монгол Улсын Их Хурлын 2016 оны намрын ээлжит чуулганы 
Аюулгүй байдал, гадаад бодлогын байнгын хорооны 
10 дугаар сарын 05-ны өдөр /Лхагва гараг/-ийн 

хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 40 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Г.Занданшатар, Г.Тэмүүлэн, А.Ундраа;


Тасалсан: Т.Аюурсайхан, С.Батболд, Б.Наранхүү, Б.Энх-Амгалан.

Ж.Энхбаяр: - Аюулгүй байдал, гадаад бодлогын байнгын хорооны 2016 оны 10 дугаар сарын 05-ны өдрийн хуралдаанаар хэлэлцэх асуудлыг баталъя гэсэн санал хураалт явуулъя.

Зөвшөөрсөн:
  7

Татгалзсан: 

  3


Бүгд:


10

70.0 хувийн саналаар батлагдлаа.

Нэг. Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Киотогийн протоколын Дохагийн нэмэлт, өөрчлөлтийн тухай хуулийн төсөл /Засгийн газар 2016.05.18-ны өдөр өргөн мэдүүлсэн, зөвшилцөх/

Хэлэлцэж буй асуудалтай холбогдуулан Байгаль орчин, аялал жуулчлалын сайд Д.Оюунхорол, Байгаль орчин, аялал жуулчлалын яамны Төрийн захиргаа, удирдлагын газрын дарга Х.Батжаргал нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд нар байлцав. 

Хууль санаачлагчийн илтгэлийг Байгаль орчин, аялал жуулчлалын сайд Д.Оюунхорол танилцуулж, Монгол Улс Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Парисын хэлэлцээрт нэгдэн орсон тул уг хуулийн төсийг татан авах хүсэлтэй байгаа тухай мэдэгдэв.

Хууль санаачлагчийн илтгэлтэй холбогдуулан Улсын Их Хурлын гишүүн Д.Лүндээжанцан, Ж.Энхбаяр нарын тавьсан асуултад Байгаль орчин, аялал жуулчлалын сайд Д.Оюунхорол хариулж, тайлбар хийв. 

Аюулгүй байдал, гадаад бодлогын байнгын хорооны дарга Ж.Энхбаяр хууль санаачлагч төслөө татан авах хүсэлтээ Гадаад хэргийн яамтай зөвшилцөж, албан бичгээр Байнгын хороонд ирүүлэхийг хүсэв.

Уг асуудлыг 10 цаг 15 минутад хэлэлцэж дуусав. 

Хоёр. Олон Улсын тогтвортой аялал жуулчлал, ядуурлыг бууруулах байгууллагыг үүсгэн байгуулах тухай хэлэлцээрийн тухай хуулийн төсөл /Засгийн газар 2016.05.26-ны өдөр өргөн мэдүүлсэн, зөвшилцөх/

Хэлэлцэж буй асуудалтай холбогдуулан Байгаль орчин, аялал жуулчлалын сайд Д.Оюунхорол, Байгаль орчин, аялал жуулчлалын яамны Аялал жуулчлалын бодлого зохицуулалтын газрын дарга Б.Маргад нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд нар байлцав. 

Хууль санаачлагчийн илтгэлийг Байгаль орчин, аялал жуулчлалын сайд Д.Оюунхорол танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Н.Энхболд, Ж.Энхбаяр нарын тавьсан асуултад Байгаль орчин, аялал жуулчлалын сайд Д.Оюунхорол хариулж, тайлбар хийв. 

Улсын Их Хурлын гишүүн Ц.Цогзолмаа, Л.Оюун-Эрдэнэ, Д.Оюунхорол нар үг хэлэв.

Ж.Энхбаяр: - Олон Улсын тогтвортой аялал жуулчлал, ядуурлыг бууруулах байгууллагыг үүсгэн байгуулах тухай хэлэлцээрийн тухай хуулийн төслийг дэмжиж, Засгийн газарт гарын үсэг зурахыг зөвшөөрье гэсэн санал хураалт явуулъя. 

Зөвшөөрсөн:
  9

Татгалзсан: 

  2


Бүгд:


11

81.8 хувийн саналаар санал дэмжигдлээ.

Байнгын хорооноос гарах санал, дүгнэлтийг Засгийн газарт хүргүүлэхээр тогтов.

Уг асуудлыг 11 цаг 15 минутад хэлэлцэж дуусав. 

Гурав. Төрийн болон албаны нууцын тухай /шинэчилсэн найруулга/, Мэдээллийн аюулгүй байдлын тухай /шинэчилсэн найруулга/ хуулийн төслүүдийг хэлэлцүүлэгт бэлтгэх үүрэг бүхий ажлын хэсэг байгуулах тухай Байнгын хорооны тогтоол батлах

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд нар байлцав. 

Ж.Энхбаяр: - “Төрийн болон албаны нууцын тухай /шинэчилсэн найруулга/, Мэдээллийн аюулгүй байдлын тухай /шинэчилсэн найруулга/ хуулийн төслүүдийг хэлэлцүүлэгт бэлтгэх үүрэг бүхий ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя.

Зөвшөөрсөн:                           9

Татгалзсан:                             2


Бүгд:                                      11

81.8 хувийн саналаар тогтоол батлагдлаа. 

Ажлын хэсгийн ахлагчаар Улсын Их Хурлын гишүүн Ж.Энхбаяр, ажлын хэсгийн гишүүдэд Улсын Их Хурлын гишүүн О.Баасанхүү, Я.Санжмятав, Л.Оюун-Эрдэнэ, Ц.Цогзолмаа, Д.Цогтбаатар нар орж ажиллахаар болов.

Уг асуудлыг 11 цаг 17 минутад хэлэлцэж дуусав. 

Дөрөв. Олон улсын гэрээний тухай /шинэчилсэн найруулга/, Дипломат албаны тухай /шинэчилсэн найруулга/, Монгол Улсын гадаад харилцааны тухай /шинэчилсэн найруулга/ хуулийн төслүүдийг хэлэлцүүлэгт бэлтгэх үүрэг бүхий ажлын хэсэг байгуулах тухай Байнгын хорооны тогтоол батлах

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд нар байлцав. 

Ж.Энхбаяр: - “Олон улсын гэрээний тухай /шинэчилсэн найруулга/, Дипломат албаны тухай /шинэчилсэн найруулга/, Монгол Улсын гадаад харилцааны тухай /шинэчилсэн найруулга/ хуулийн төслүүдийг хэлэлцүүлэгт бэлтгэх үүрэг бүхий ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя.

Зөвшөөрсөн:                           6

Татгалзсан:                             5


Бүгд:                                      11

54.5 хувийн саналаар тогтоол батлагдлаа. 

“Олон улсын гэрээний тухай /шинэчилсэн найруулга/, Дипломат албаны тухай /шинэчилсэн найруулга/ хуулийн төслүүдийн ажлын хэсгийн ахлагчаар Улсын Их Хурлын гишүүн Н.Энхболд, Монгол Улсын гадаад харилцааны тухай /шинэчилсэн найруулга/ хуулийн төслийн ажлын хэсгийн ахлагчаар Улсын Их Хурлын гишүүн Д.Цогтбаатар, уг хуулийн төслүүдийн ажлын хэсгийн гишүүдэд Улсын Их Хурлын гишүүн О.Баасанхүү, Л.Болд, Ц.Цогзолмаа нар орж ажиллахаар болов.

Хуралдаан 45 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 11 цаг 25 минутад өндөрлөв.

Тэмдэглэлтэй танилцсан:


АЮУЛГҮЙ БАЙДАЛ, ГАДААД

БОДЛОГЫН БАЙНГЫН


ХОРООНЫ ДАРГА                                                                  Ж.ЭНХБАЯР

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА

МОНГОЛ УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ
 10 ДУГААР САРЫН 05-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Энхбаяр: - Эрхэм гишүүдийнхээ энэ өдрийн амгаланг айлтгая. Байнгын хорооны гишүүдийн ирц бүрдсэн байна. Иймд Аюулгүй байдал, гадаад бодлогын байнгын хорооны 10 дугаар сарын 05-ны өдрийн хуралдааныг нээснийг мэдэгдье. 

Байнгын хорооны хуралдаанаар хэлэлцэх асуудлыг танилцуулъя. 1 дүгээр асуудал Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Киотогийн протоколын Дохагийн нэмэлт, өөрчлөлтийн төсөл, Монгол Улсын Засгийн газраас өргөн мэдүүлсэн, зөвшилцөхөөр орж ирсэн байна.

2 дугаар асуудал  Олон Улсын тогтвортой аялал жуулчлал, ядуурлыг бууруулах байгууллагыг үүсгэн байгуулах тухай хэлэлцээрийн төсөл, Монгол Улсын Засгийн газраас өргөн мэдүүлсэн, зөвшилцөхөөр орж ирсэн байна. 

3 дугаар асуудал Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээнд нэгдэн орох тухай, Засгийн газраас өргөн мэдүүлсэн, зөвшилцөхөөр орж ирсэн байна. 

4 дүгээр асуудал нь Монгол Улсын төрийн болон албаны нууцын тухай хуулийн шинэчилсэн найруулга болон Мэдээллийн аюулгүй байдлын тухай хуулийн шинэчилсэн найруулгын төслүүдийг хэлэлцүүлэгт бэлтгэх үүрэг бүхий ажлын хэсгийг байгуулж, ахлагчийг томилно.

Дараагийн асуудал Монгол Улсын олон улсын гэрээний тухай хуулийн шинэчилсэн найруулга, Дипломат албаны тухай хуулийн шинэчилсэн найруулга болон Монгол Улсын гадаад харилцааны тухай хуулийн төслүүдийг хэлэлцүүлэгт бэлтгэх үүрэг бүхий ажлын хэсгийг байгуулж, ахлагчийг томилохоор ийм 4 асуудал туссан байна. 

Хэлэлцэх асуудлын талаар өөр саналтай гишүүд байна уу? Алга байна. Хэлэлцэх асуудлаа баталъя. Санал хураалт. Хэлэлцэх асуудлаа баталъя гэж. Тэгнэ. Хуралдаанд 10 гишүүн оролцож 70 хувийн саналаар хэлэлцэх асуудлаа баталлаа. 

1 дүгээр асуудал Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Киотогийн протоколын Дохагийн нэмэлт, өөрчлөлтийн төсөл, зөвшилцөх санал, дүгнэлтийг танилцуулна. Ажлын хэсгийг Д.Оюунхорол -Байгаль орчин, аялал жуулчлалын сайд ирсэн байна. Х.Батжаргал -Байгаль орчин, аялал жуулчлалын яамны Төрийн захиргаа, удирдлагын газрын дарга аль вэ? Х.Батжаргал. Ц.Гэрэлт-Од, Ц.Гэрэлт-Од байна уу? Мөн яамны -Уур амьсгалын өөрчлөлт, гадаад хамтын ажиллагааны хэлтсийн мэргэжилтэн. Ийм ажлын хэсэг ирсэн байна. Танилцуулгыг Д.Оюунхорол сайд хийнэ. Д.Оюунхорол сайдад микрофон.

Д.Оюунхорол: - Байнгын хорооны дарга, эрхэм гишүүд ээ,

Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Киотогийн протоколын Дохагийн нэмэлт, өөрчлөлтийн Улсын Их Хурлын Гадаад бодлого, аюулгүй бодлогын байнгын хороогоор хэлэлцүүлэхээр Байгаль орчин, аялал жуулчлалын яамнаас өргөн барьсан байсан байна. Ингээд Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Киотогийн протоколын үүрэгт хугацаа 2008-2012 онд хэрэгжиж дууссан ч 2012 оны 12 дугаар сард Катар Улсын Дохо хотод болсон Киотогийн протоколд оролцогч талуудын 8 дугаар бага хурлаар үүрэгт хугацааг сунгаж 2013-2020 он хүртэл 2 дугаар үүрэгт хугацааг сунгасан Дохогийн нэмэлт, өөрчлөлтийн баталсан байсан.

Ингээд 1 дүгээрт Монгол Улс Парисын хэлэлцээрийг 2016 оны 9 дүгээр сарын 01-ний өдөр соёрхон баталсан. Сая 9 сарын 16-ны өдөр НҮБ-д гардуулж өгсөн. 

2 дугаарт энэ 71 дүгээр чуулганы үеэр Монгол Улсын Ерөнхийлөгч тэр Парисын хэлэлцээрийг соёрхон баталснаа бол балан ёсоор зарлаж гардуулсан байгаа. 

Дараа нь Парисын хэлэлцээрт 62 улс одоогийн байдлаар нэгдэн орсон. Нийт дэлхийн хүлэмжийн хийн ялгаруулалтын 51.89 хувьд хүрч эрт хүчин төгөлдөр болох ийм боломж нь бол бүрдэж байгаа. Өөрөөр хэлбэл 55 хувьд хүрэх юм бол энэ хэлэлцээр батлагдаад хэрэгжээд явах ийм боломжтой байсан. Ингээд Уур амьсгалын өөрчлөлтийн тухай Нэгдсэн Үндэстний Байгууллагын суурь конвенцийн Киотогийн протоколын Дохагийн нэмэлт, өөрчлөлт баримт бичгийг зайлшгүй батлах шаардлагагүй.

Өөрөөр хэлбэл энэ Уур амьсгалын өөрчлөлтийн тухай Парисын конвенци батлагдаж хэрэгжихээр болж байгаа учраас үүнийгээ бол татан авах саналтай байна гэж үзэж байна. Тэгье татаад авъя гэж байгаа. Парисын хэлэлцээр батлагдсан учраас энэ хоёр ерөнхийдөө бол агуулгын хувьд нэг болж байгаа.

Ж.Энхбаяр: - Хэлэлцэж байгаа асуудалтай өөр асуух асуулттай гишүүд байна уу? Д.Лүндээжанцан гишүүн. 

Д.Лүндээжанцан: - Ингээд Парисын гэрээ ингээд батлагдаж байгаа бол сайн хэрэг гэж. Одоо гол нь энэ гэрээний юуг хэрэгжүүлэхэд орон болгоны хүчин зүтгэл хэрэгтэй. Тэр дотроо өчигдөр би зурагт үзээд сууж байхад АНУ-ын Ерөнхийлөгч Барак Обама нөгөө Леонарда ДиКаприо гээд жүжигчин их үүгээр их явдаг юм байна. 

Тэгээд олон орны хүмүүс оролцсон том цуглаан тэр цагаан ордны өмнө болж байна лээ. Тийм. Тэгэхээр энэ бол Америк их ач холбогдол өгч байгаа нь бол бас их нааштай үзэгдэл юм болов уу гэж би ойлгож байгаа. 

Яагаад гэхээр эцсийн эцэст том гүрнүүд л үүн дээр тээг саад тавьдаг. Хамгийн юу байгаа. Тийм учраас өөрсдөө ийм асуудал дээр их анхаарал тавьж уриалга гаргаж, энэ талаар их зүйл хийхээ амлаж байгаа нь бол сайшаалтай. Тэгээд үүнийг ажил хэрэг болгох талаар манайх шиг ийм уур амьсгалын өөрчлөлтөд өртөмхий, эрсдэл бүхий орны хувьд бол энэ бол чухал учраас энэ гэрээ хэлэлцээр ингээд цаашаа хурдан ажил хэрэг болоосой гэж л бодох асуудал байна.

Дээр нь бол манай Засгийн газар Байгаль орчин, аялал жуулчлалын яам энэ чиглэлээр мэдээж хэрэг төлөвлөгөө гаргаад их зүйл хийх байх гэж бодож байна. Манай Байгаль орчин, аялал жуулчлалын яам бас шуурхай хандаж энэ асуудлаар бас нэлээн их хүмүүсийн анхаарлыг татсан ажил хийж эхлээд байгаад нь бол бас би одоо талархаж байна.

Ингээд ажлын амжилт хүсье.

Ж.Энхбаяр: - Би сайдаас нэг зүйл асууя. Энэ Киотогийн протокол өөрөө Японы санаачилга л даа. Тэгээд Дохогийн нэмэлт хийгээд дэлхийн 64 орон нэгдэн ороод явж байгаа. 

Парисын саяын уур амьсгалын өөрчлөлтийн шинэ бичиг баримт болсон Парисын хэлэлцээр чинь 2020 оноос хэрэгжиж эхэлнэ. Бид нарт 4 жилийн хугацаа байна. Өнөөдрийн энэ ялангуяа хөгжиж байгаа орнуудад энэ Киотогийн хэлэлцээртэй холбоотойгоор Дохогийн нэмэлттэй холбоотойгоор олон тэрбум долларын сан үүссэн байдаг.

Тэгээд хөгжиж байгаа орнуудад санхүү, техник, технологи, арга зүйн дэмжлэг үзүүлнэ гээд зориулах ёстой. Удахгүй манай гадаад айлчлалуудын нэлээн гол чиглэлд бол Монгол Улсын Ерөнхий сайдаас авхуулаад Японд албан ёсны айлчлалууд хийгдэнэ. 

Энэ хүрээнд бид үүнийгээ тавиад энэ хэлэлцээрт нэгэнт 64 орон нэгдэн орсон асуудал шүү дээ. Бид нэгдэж ороод 4 жилдээ бас энэ дотор оролцож, үүрэг хүлээгээд эндээсээ Японы Засгийн газраас Киотогийн протоколын дагуу бид тодорхой асуудлуудаа тавиад, шийдүүлээд явж байх нь зүйтэй байна гэж би үзэж байгаа юм.

Бид үүнээс 2020 онд хэрэгжих болсон тул татгалзаад шаардлагагүй гэж нэгдэн орох шаардлагагүй гэх нь өөрөө хэр зүйтэй вэ? Нэгэнт манай гуравдагч хөршийн бодлогын гол тэргүүлэх чиг болсон улс орон болсон хүндэрсэн цаг үед хамгийн ойр дотно тусалдаг Японы энэ томоохон энэ бодлого шүү дээ Киотогийн уур амьсгалын өөрчлөлтийн асуудлыг тусгасан энэ олон улсын гэрээ хэлэлцээрүүд чинь. 

Энэ конвенцийг бид нэгдэж ороод бас үүнийгээ бид нар дэмжиж байгаагаа илэрхийлээд 4 жил явах нь энэ Засгийн газарт хэрэгтэй юм болов уу гэж би ойлгож байгаа. Ямар бодлогоор та нар татаж авч байгаагаа сайн тайлбарлаач. Арай яаруу, түүхий шийдэж байгаа зүйл байна уу гэж би бодогдлоо. Д.Оюунхорол сайдын микрофоныг өгөөрэй.

Д.Оюунхорол: - Ж.Энхбаяр гишүүний асуултад хариулъя. Уур амьсгалын өөрчлөлтийн асуудлыг хариуцсан манай олон улсын байгууллага гадаадын ногоон элчээр бол н.Дагвадорж гуай ажилладаг байсан. Сая бол бид нар шинэчлээд хуучин Байгаль орчин, аялал жуулчлалын яамны сайд байсан н.Батжаргал дарга бол ажиллаж байгаа.

Ингээд бид нар бол яам дээрээ хуралдаж ярьсан. Яг ийм ижил агуулгатай хоёр гэрээ хэлэлцээрийг зэрэг явуулах шаардлага байна уу, үгүй юу гэдгээ хэлэлцсэн. Ер нь бол өнөөдөр уур амьсгалын өөрчлөлтийн Парисын хэлэлцээр бол одоо саяын Д.Лүндээжанцан гишүүний хэлдэг шиг их том улс гүрнүүд бол маш их ач холбогдол өгөөд их хурдан элсэн ороод, энэ гэрээ хэлэлцээр соёрхон батлагдах шатандаа ороод хэрэгжихээр болж байгаа. 

БНХАУ мөн бас Ши Жиньпин Ерөнхийлөгч нь бол энэ гэрээ хэлэлцээрийг соёрхон батлаад үүн нэгдэн орж байгаа. Ер нь уур амьсгалын өөрчлөлтөд хамгийн их нөлөөлж байгаа энэ улс орнууд өөрсдөө хүлэмжийн хийн ялгаруулалтаа бууруулаад ихэвхитэй ажиллах ийм асуудал, нөгөө талаас энэ тогтвортой хөгжлийн хангах уур амьсгалын өөрчлөлтөөс учирч болох энэ олон эрсдэлүүдийг бол арилгахад онцгой анхаарлаа хандуулна гэж мэдэгдлүүд бол хийсэн.

Тийм учраас өнөөдөр энэ Парисын хэлэлцээр бол саяын Д.Лүндээжанцан гишүүний хэлдэг шиг үнэхээр дэлхийн нийтийн анхаарлыг татсан үнэхээр том асуудал болсон. Энэ хэлэлцээр соёрхон батлагдмагц хэрэгжээд явах ийм боломж бүрдэж байгаа.

Тийм учраас манайх зэрэг, зэрэг ийм олон үүрэг хүлээж бас зарим нэг дээр нь бол татвар төлөгдөх тийм асуудлууд байдаг учраас үүнийг нь бол шаардлагагүй гэж үзсэн. Яагаад гэвэл ижил яг агуулгатай явна гээд. Тэгээд Парисын хэлэлцээрт бол өнөөдөр үндсэндээ бол бараг 60 хувьдаа хүрч байна гэж үзэж байгаа. 55 хувьдаа хүрсэн байхад энэ хэлэлцээр бол соёрхон батлагдаад явах ийм боломж бол бүрдсэн байсан.

Дохогийн хэлэлцээрт бол арай цөөхөн орон элсэн орсон байдаг 64 орон. Энд бол өнөөдөр 180 орон бол бүгдээрээ элсэн орж бараг энэ уур амьсгалын өөрчлөлтийн Парисын хэлэлцээрийг бол дэмжиж ажиллахаар болж байна. Нөгөө талаас усны нөөц дэлхий даяар бол маш их хомсдож, гол, горхи, мөрөн хуурайшиж, хатаж, ширгэж байна.

Жишээлбэл Америкт Yosemite гээд том national park-ийн дээрээс урсдаг байсан нөгөө уснууд бол ер нь тэр чигээрээ бол бараг ширгээд ингээд хатсан. Ер нь бол энэ ганцхан Монголд Ганга нуурыг ширгэхээр бид нар ширгэлээ гээд ингээд ярьж байсан энэ бол биш. Ер нь дэлхий нийтээрээ усны нөөцийн хомсдол бол үүсэх магадлал эрсдэлтэй болж байна. Дулаарал их хүчтэй явж байна. Сүүлийн 10 жилд байхгүй хэмжээнд ийм хуурайшилт бол хүчтэй явагдаж олон гол горхи мөрөн ширгэж байгаа тухай асуудлуудыг ярьж байгаа.

Тийм учраас энэ асуудлыг бид нар нэлээн сайн ярилцаад зэрэг, зэрэг ийм юманд орсноос яг Парисын хэлэлцээрээ тэгээд INDC гээд манай Монгол Улсын хүлээсэн 14 хувийнхаа үүргийг биелүүлэхийн төлөө ажиллах нь бол илүү зөв юм гэж үзэж ийм шийдвэрийг гаргасан байгаа юм. 

Ж.Энхбаяр: - Энэ Засгийн газраар хэлэлцсэн зүйл үү, хэлэлцээгүй зүйл үү? Яам мэдээд шийдэж байна уу?

Д.Оюунхорол: - Яам энэ Байнгын хороон дээр зөвшилцөх түвшиндээ эхлээд бол яригдаж байгаа. Парисын хэлэлцээр бол сүүлд нь ороод ингээд Улсын Их Хурлаар батлагдсан байхгүй юу.

Ж.Энхбаяр: - Парисын хэлэлцээр 2020 оноос хэрэгжинэ гэдгийг сайн ойлгох хэрэгтэй.

Д.Оюунхорол: - Үгүй Парисын хэлэлцээр одоо 60 орон нэгдсэн орж байгаа учраас ер нь сарын дотор хэрэгжээд явах боломж бүрдэж байна гэдгээ мэдэгдсэн. Тийм учраас бид нар ийм шийдвэр гаргасан.

Ж.Энхбаяр: - За, за. Албан ёсныхоо яг энэ асуудлаа татаж авч байгаа шийдвэрээ Байнгын хороонд албан бичгээр хүргүүлээрэй. Нөгөө талаас Гадаад харилцааны яамтай энэ асуудлыг бас зөвшилцөхийг би хүсэж байна.

Нэг зүйлийг хэлье. Монгол Улсын гадаад бодлогын тодорхойлох үндсэн бүрэн онцгой эрх Их Хуралд хадгалагддаг. Тэгэхээр энэ бол Киотогийн өөрийнх нь энэ конвенци бол өөрөө Японы Засгийн газрын урдаа барьдаг гол тэргүүлэх чиглэлээр явдаг зүйл шүү. 

Тэгэхээр Гадаад хэргийн яамнаасаа яг мэргэжлийн ийм яриа хөөрөө хэлэлцээрүүд дотоод асуудлаа зөвшилцүүлээд бас хийхийг бас танд сануулъя. Ингээд асуудлаа албан ёсоор үүний дараа бид бичгээр өгөхийг хүсэж байна. 

Энд нэгэнт Засгийн газар асуудлаа татаж авч байгаатай холбоотойгоор санал хураалт явуулах шаардлагагүй боллоо. 

Дараагийн асуудал. Олон Улсын тогтвортой аялал жуулчлал, ядуурлыг бууруулах байгууллагыг үүсгэн байгуулах тухай хэлэлцээрийн төсөл, зөвшилцөх санал, дүгнэлтийг ажлын хэсэг танилцуулна. Ажлын хэсэг Д.Оюунхорол -Байгаль орчин, аялал жуулчлалын сайд, Б.Маргад -Байгаль орчин, аялал жуулчлалын яамны Аялал жуулчлалын бодлого зохицуулалтын газрын дарга, н.Гэрэлсайхан мөн газрын мэргэжилтэн. 

Д.Оюунхорол сайдыг урьж байна. Микрофон өгөөрэй.

Д.Оюунхорол: - Байнгын хорооны дарга, эрхэм гишүүд ээ,

Олон Улсын тогтвортой аялал жуулчлал, ядуурлыг бууруулах байгууллага нь анх СТ-ЕП сан нэртэйгээр 2004 онд Бүгд Найрамдах Солонгос Улсын Засгийн газрын санаачилгаар, Нэгдсэн үндэстний байгууллагын Дэлхийн аялал жуулчлалын байгууллагын хүрээнд үүсгэн байгуулагдаж, гишүүн орнуудад төсөл, хөтөлбөр хэрэгжүүлж ирсэн. 

2012 онд Испани Улсын Мадрид хотноо зохион байгуулагдсан тус сангийн Захирлуудын зөвлөлийн 9 дүгээр хуралдаанаар Монгол Улсыг зөвлөлийн гишүүнээр сонгогдож байсан. 

Өнгөрсөн хугацаанд тус сангийн зүгээс 11 сая ам.долларын 108 төслийг 31 оронд хэрэгжүүлсний дотор 2012 онд Монгол Улсад  30,000 ам.долларын санхүүжилт бүхий бяцхан номын сан, Налайх дүүргийн Голомт цогцолбор, Баянгол дүүргийн Эрдмийн ундраа болон Оюуны ундраа цогцолбор зэрэг ерөнхий боловсролын 3 сургууль байгуулсан. 

Улмаар 2015-2016 онд 65,000 ам.долларын санхүүжилт бүхий аялал жуулчлалын салбарын хүний нөөцийг чадваржуулах, сургагч багш нарыг бэлтгэх төслийг амжилттай хэрэгжүүлэн явж байна. 

Тус сан нь 2013 онд бие даасан олон улсын байгууллагын статустай болох санал дэвшүүлсэн бөгөөд үүнийг Дэлхийн аялал жуулчлалын байгууллагын Ерөнхий Ассамблейн 20 дугаар чуулганы үеэр нийт 156 орон гишүүн дэмжихээ илэрхийлсэн.

Олон Улсын тогтвортой аялал жуулчлал, ядуурлыг бууруулах СТ-ЕП байгууллагын үндсэн зорилго нь дэлхийн эдийн засагт эерэг нөлөө үзүүлэх, хөгжиж буй улс оронд ажлын байр нэмэгдүүлж ядуурлыг бууруулах, орлогын тэгш бус байдлыг багасгах, сайн засаглалын бэхжүүлэх зорилтын хүрээнд аялал жуулчлалыг хөгжүүлэх төсөл, хөтөлбөрийг олон улсын бусад байгууллагатай хамтран хэрэгжүүлэх олон улсын санхүүгийн байгууллагаас санхүүжилтийн дэмжлэг авч шийдүүлэхэд чиглэнэ. 


Энэхүү байгууллагын гишүүн орноор элсэн орсноор тогтвортой аялал жуулчлалыг хөгжүүлж эдийн засгаа төрөлжүүлэх төсөл хөтөлбөрийг хамтран хэрэгжүүлэх, эдийн засгийн өсөлтийг хангахад ихээхэн түлхэц болох бөгөөд гишүүнчлэлийн аливаа төлбөр төлөхгүй болно. 

Олон улсын гэрээний тухай хуулийн 8.1 дэх хэсэгт заасныг үндэслэн олон улсын тогтвортой аялал жуулчлал ядуурлыг бууруулах байгууллагыг үүсгэн байгуулах хэлэлцээрт нэгдэн орох асуудлыг Аюулгүй байдал, гадаад бодлогын байнгын хороотой зөвшилцөхөөр холбогдох материалыг танилцуулж байна. Хэлэлцэн шийдвэрлэж өгнө үү.

Ж.Энхбаяр: - Асуулт асуух гишүүд нэрсээ өгье. Н.Энхболд гишүүн асууя. 

Н.Энхболд: - Үүн дээр байгаа юм байна. Энэ сан чинь Засгийн газар хоорондын байгууллага уу? Эсхүл зүгээр Солонгосчууд санаачлаад тэгээд … /үг тасрав/

Д.Оюунхорол: - Тийм санаачлаад Дэлхийн аялал жуулчлалын байгууллагын Ерөнхий ассамблейн 20 дугаар чуулганаас 156 орон дэмжээд үүнийг юу болгоод явуулсан. 

Н.Энхболд: - Засгийн газар хоорондын байгууллага юм уу? Энэ чинь ингэсэн байна. Ерөнхий ассамблейн Дэлхийн аялал жуулчлалын байгууллагын ерөнхий ассамблейн тогтоолоор энэ санг дэлхийн аялал жуулчлалын байгууллагаас хараат бус болгоод тусад нь гаргасан юм байна. Одоо бие даасан. 


Д.Оюунхорол: - Тийм бие даасан.

Н.Энхболд: - Дэлхийн аялал жуулчлалын байгууллага гэдэг чинь өөрөө Засгийн газрын байгууллага уу бас? 

Д.Оюунхорол: - НҮБ-ын байгууллага. 

Н.Энхболд: - Тийм Засгийн газар хоорондын. Энэ чинь тэгээд тусдаа бас нэг ийм Засгийн газар хоорондын байгууллага байгаа юм уу тийм ээ?


Д.Оюунхорол: - Тийм бие даасан ийм 156 орон дэмжсэн байгаа. 

Н.Энхболд: - Манайхаас мөнгө авахгүйгээр гэхдээ туслалцаа дэмжлэг үзүүлэх бололцоотой газар гэж байгаа юм уу?

Д.Оюунхорол: - Тийм. Гишүүнчлэлийн татвар байхгүй. Манайх яах вэ нэгдэн ороод дэмжээд явах юм бол бид нар бас тодорхой төслүүдийг аваад явах боломжтой. Манайх 2 удаа бас нэг жижиг хэмжээний төслүүд аваад явж байгаа.


Ж.Энхбаяр: - Д.Оюунхорол гишүүн микрофонд хариулъя. Протоколд үлдэнэ. Д.Оюунхорол гишүүний микрофоныг сайдын микрофоныг өгье. Засгийн газрын байгууллага уу?

Д.Оюунхорол: - НҮБ-ын Дэлхийн аялал жуулчлалын байгууллагын 20 дугаар ассамблейн үеэр нийт 156 гишүүн орон энэ төслийг дэмжихээ санал болгосон. Монгол Улс энд бас гишүүнчлэлээр элсье гэдэг саналаа 2012 онд бас санал болгож байсан ийм түүхтэй юм байна лээ. 


Ингээд одоо бол бид нар энд гишүүнчлэлээр элссэнээр ямар нэг татвар, түрээс бол төлөхгүй. НҮБ-ын дэргэдэх аялал жуулчлалын байгууллагын дэргэд байсан байгууллага нь бие даасан өөрөөр хэлбэл бүтэцтэй ийм байгууллага болоод үйл ажиллагаа явуулж байгаа юм байна.

Ж.Энхбаяр: - Энэ байгууллага энэ хэлэлцээрт нэгдэн орсноор Монгол Улсын хүлээх үүрэг, үүнийг дагаж үүсэх ямар нэгэн бүтцийн байгууллага, хариуцах нэгж юм үүсэх үү? Д.Оюунхорол сайд хариулъя.

Д.Оюунхорол: - Ийм бүтцийн бие даасан байгууллага бол үүсэж байгуулагдахгүй. Монгол Улс энэ байгууллагын гишүүнчлэлээр нэгдэн орсноор ядуурлыг бууруулахдаа ер нь бол дэлхийн эдийн засагт эерэг нөлөө үзүүлэн хөгжиж байгаа энэ аялал жуулчлалыг хөгжүүлэх, орлогын тэгш бус байдлыг багасгах, сайн засаглалын бэхжүүлэхэд нэмэр болно гэж үзэж байгаа.

Ж.Энхбаяр: - Гишүүд асуулт асууж дууслаа. Үг хэлэх гишүүн байна уу? Ц.Цогзолмаа гишүүн үг хэлье.

Ц.Цогзолмаа: - Оруулж ирж байгаа асуудалтай зүгээр санал болгоод 2 зүйлийг хэлье гэж бодож байна. Ер нь зүгээр одоо Монгол орны нийгэм, эдийн засгийн хямралтай, хүндрэлтэй байгаа нөхцөл байдлыг цаашид эдийн засгийн хувьд сэргэж босоход аялал жуулчлалын салбарыг хөгжүүлэх, аялал жуулчлалаас олох бодитой орлогын бий болгох энэ чиглэлийн төлөвлөлт бол өнөөдөр Монгол Улсын хөгжлийн тогтвортой хөгжлийн бодлогын зайлшгүй нэг хэсэг гэж ингэж ойлгодог.


Тийм учраас аялал жуулчлалын дотоодын хэмжээнд авч хэрэгжүүлэх ойрын бөгөөд дунд хугацаа, урт хугацааны стратеги гэдэг юмыг бид нар бас мэдээж яаманд маань энэ алсын хараа нь байж байгаа байх. Үүнийгээ нэлээн одоо илүү тодорхой болгоод гадна талдаа бас НҮБ-ын гишүүн байгууллагууд болон бас НҮБ-аар дэмжигдсэн олон улсын байгууллагуудтай түншлэлийн хэмжээнд ажиллаж, хямралтай байгаа энэ үед үйл ажиллагааны зардал, төсөл хөтөлбөрийн хэмжээнд бас санхүүгийн дэмжлэг аваад явахад энэ зүйлийг би бас гишүүнийхээ хувиар дэмжиж байна.


Үүний цаад талд бас эдгээр байгууллагуудын гишүүн болоод нэгдэж ороод явахаас илүүтэй ер нь бусад улс орнуудын аялал жуулчлалын салбарыг хөгжүүлж байгаа нэг том бас хөшүүрэг нь юу байдаг вэ гэхээр дотоодын аялал жуулчлалыг хөгжүүлэх ийм бас зорилго, зорилт бол бас байгаасай гэж ингэж бодож байгаа юм.

Хөдөө орон нутгаар яваад ажиллаж байхад өөрсдийнхөө хэмжээнд нөхцөл бололцоондоо тулгуурласан санал санаачилгууд бол байна л даа. Гэхдээ хамгийн гол нь мэдээлэлжүүлээд нэлээн сайн системтэй хооронд нь сүлжээтэй болгох шаардлагатай стандарт тавигдах тэр зүйлүүдийг нь нэлээн сайн илүү сайн болгож өгөх юм бол дотоодын аялал жуулчлал ч гэсэн хөгжөөд явах ийм гарц, ийм боломжууд бас харагдаж байгаа дээр манай яамныхан илүү сайн санаачилгатай ажиллаасай гээд дэмжиж, амжилт хүсэж байна.


Ж.Энхбаяр: - Гишүүд үг, Л.Оюун-Эрдэнэ гишүүнд микрофон өгье.

Л.Оюун-Эрдэнэ: - Энэ аялал жуулчлал хөгжихөд одоо тэр яах вэ соронзон гэж яриад байгаа юм л даа. Хүн яг юугаараа татах вэ гэдэг ийм асуудал. Мэдээж аюулгүй байдлаар татна, үйлчилгээ, онгоцны нислэгээс авхуулаад, зочид буудлын үйлчилгээ, мэдээллийн хүртээмжтэй байдал гээд их олон зүйлүүдийн ийм одоо хэсэгчилсэн ийм зүйл ордог юм байна лээ.


Тэгэхээр үүнийг цогцоор хараад аялал жуулчлалын тухай энэ багц хуульд нэмэлт, өөрчлөлт оруулах, шинэчилсэн найруулга хийх ийм зүйл рүү явах бол цаг нь болсон болов уу гэж миний хувьд бол бас бодож байгаа юм.


Сая одоо жишээлбэл Архангай аймагт бас нэг хүний амь нас эрсдэлээ. Нэг жуулчин явж байгаад энэ бол тэгээд жишээлбэл Монгол Улсын аюулгүй байдал дээр хэдэн индексийг ингээд хойш нь татаж байгаа юм. Тэгэхээр цагдаагийн байгууллагатай хамтарч ажиллахаас авхуулаад ийм олон асуудлууд бас гарна. 


Тэгэхээр зүгээр соронзон орон гэдэг энэ ойлголт дээр бол яаж ч бодсон нүүдлийн соёл иргэншилтэй холбоотой энэ зүйл байгалийн үзэсгэлэнт газар дээрээс нь нэмээд энэ түүхэн энэ хэсгээ авч үлдэх ийм зайлшгүй хэрэгцээтэй байгаа юм уу гэж би бол үргэлж хараад байгаа юм.

Тэгэхээр энэ түүхэн хэсэг дээр ялангуяа аялал жуулчлалтай холбоотой ийм асуудал яригдаж байна. Аюулгүй байдлын байнгын хороон дээр ч гэсэн би бас нэг мэдээллийг хэлэхэд одоо энэ Чингис хаан болон бусад бага хаадтай холбоотой энэ төрсөн газрын асуудал хаан ширээнд өргөмжлөгдсөн газрын асуудал чинь маш их тийм маргаантай одоо хүртэл ингээд явж ирж байна.


Одоо 2, 3 газар гээд одоо манай Хэнтийд гэхэд 3, 4 сум хоорондоо булаацалдаад ингэсээр байгаад сая би нэг тийм юу уншиж байсан. Казакстанд одоо энэ ирэх 4 сард Чингис хаан Казакстанд төрсөн байж магадгүй гэдэг тийм судалгаа хийгдээд одоо энэ зарлагдахаар ингээд бэлтгэгдэж байна. 


Энэ бол магадгүй түүхэн талаасаа авч үзэх юм бол энэ бол аюулгүй байдалтай холбоотой. Нөгөө соронзон гээд аялал жуулчлалын хүмүүсийг татах аргын нэг том багцтай холбоотой ийм зүйл бас гарна. Тэгэхээр үүнийг бас цаашдаа нэлээн анхаарч Байгаль орчин, аялал жуулчлалын яам маань анхааралдаа авч, Боловсрол, соёл, шинжлэх ухааны яам, Түүхийн хүрээлэн, Археологийн хүрээлэн, Улсын Их Хурлын хамтарсан ийм ажлын хэсэг гараад ажиллах ийм шаардлага байгаа юм уу гэдэг ийм саналыг бас протоколд тэмдэглүүлье.


Ж.Энхбаяр: - Баярлалаа. Д.Оюунхорол сайдад хэлэхэд энэ одоо 10 сарын 31-нд бид Чингис хааны мэндэлсэн өдрийг тэмдэглэх, нийтээр амрах ёслолын өдөр болно. Бид жил болгон арга, билгийн тооллоор харьцуулаад төрсөн өдөр, цаг хугацаа дандаа өөрчлөгддөг. Энэ нь өөрөө яг томоохон сая Л.Оюун-Эрдэнэ гишүүний хэлдэг дэлхийн хэмжээний том арга хэмжээ болох, сурталчлах, яг тодорхой цаг хугацаатай болох гээд энэ зүйл дээр нэлээн асуудал үүсээд байдаг. Үүнийг бид шаардлагатай бол Тэмдэглэлт өдрүүдийн тухай тэр хуульд өөрчлөлт оруулаад яг өнөөдрийн яаг тоололдоо тааруулаад тодорхой цаг хугацаа тавьж болох уу гэж үүнийг судалж үзээч.


Жишээлбэл 12 сарын 01 бол Их эзэн хаан Чингис хааны мэндэлсэн өдөр гээд. Үүнийгээ тойрсон Монгол Улс өөрөө аялал жуулчлалыг хөгжүүлэх томоохон бодлого үүнийг тойрсон томоохон арга хэмжээ зохион байгуулдаг үүнийгээ дэлхий нийтэд сурталчилдаг болохгүй бол энэ хугацаа нь их л хөдөлгөөнтэй гараад байгаа юм. Тийм үүн дээр сая их сонирхолтой санал гарлаа. Үүнийг хэлье.


Ингээд гишүүд үг хэлж, асуулт асууж, үг хэлж дууслаа. Д.Оюунхорол сайдад микрофон өгье.

Д.Оюунхорол: - Гишүүдийн хэлж байгаа санал бол маш чухал санал юм. Ер нь бол энэ эдийн засгийг солонгоруулахад эдийн засгийн өсөлтийг нэмэгдүүлэхэд энэ орлогын тэгш бус байдлыг арилгах, ажилгүйдэл, ядуурлыг бууруулахад аялал жуулчлалын салбарын гүйцэтгэж байгаа үүрэг роль бол маш өндөр. 


Энэ бол өнөөдөр хамгийн тэгш хүртээмжтэйгээр иргэдэд одоо орлого нэмэгддэг ийм боломжтой салбар. Үүнийг хөгжүүлэх чиглэлээр бид нар саяын Л.Оюун-Эрдэнэ гишүүний хэлдэг шиг хуулийг бид нар шинэчлэн найруулж, төслийг бол оруулж ирэх тийм зайлшгүй шаардлагатай байгаа. Үүн дээр манай яам ажиллаж байгаа.

Нөгөө талаас энэ түүхэн аялал жуулчлалаа хөгжүүлэх чиглэлээр бол бид нар ямар ч зүйл бол хийж чадаагүй. Өнөөдөр Монгол Улсын аялал жуулчлалын салбар бол үндсэндээ хувийн хэвшлийнхээ аялал жуулчлалын нуруун дээр л тогтсон хэдэн гэр, хэдэн модон жорлонтойгоо ийм аялал жуулчлалын байгууллагууд л байгаа. Яг үүнийгээ нуух шаардлага байхгүй.


Гэхдээ бол Монгол Улсыг сонирхож ирж байгаа гадаадын жуулчдын тоо бол тодорхой хэмжээгээр нэмэгдэж байгаа. ДНБ-нийхээ 9.8 хувийн орлогыг бол өнөөдөр аялал жуулчлалын салбараас бид олж байгаа. 


Дэлхийн олон улс орон бол өнөөдөр яг аялал жуулчлалын салбараа хөгжүүлж үүнээс хөгжлийн бодлогоо тодорхойлж байна. Манайх бол хэтэрхий уул уурхайн салбар дээр түшиглэсэн эдийн засгийн бодлого явдаг учраас аялал жуулчлалын салбараа хөгжүүлэхгүй байна гэж ингэж хардаг.


МАН-ын мөрийн хөтөлбөрт орсон мөн Монгол Улсын Засгийн газрын мөрийн хөтөлбөрт орсон энэ байгалийн үзэсгэлэнт өвөрмөц тогтоц бүхий газар нутгаа түшиглэсэн түүхэн болон төрөлжсөн аялал жуулчлалыг хөгжүүлнэ гэж заасан мөрийн хөтөлбөрөө хэрэгжүүлэхэд үнэхээр төсөв хөрөнгө мөнгөөр дэмжлэг туслалцаа үзүүлж гадаадын болон дотоодын жуулчид очоод үзэж хардаг ийм орчин нөхцөл боломжийг бол бий болгох ажлыг төр хийхээс өөр арга зам байхгүй.


Нөгөө талаас дэд бүтцийг нь хөгжүүлэх чиглэлээр Монголын төрөөс төсвөөс хөрөнгө мөнгө гаргаж бодлогоор үүнийг дэмжиж авч явахгүй бол өнөөдөр хувийн хэвшлийн аж ахуйн нэгжүүд маань хүн очоод үзэж хардаг тийм сайхан түүхэн орчин боломжийг бол гаргаж өгч чадахгүй.


Би саяхан АНУ-д Сан-Франциско очиж Yosemite гээд тэр 100 жилийн түүхтэй ийм байгалийн үндэсний паркт нь очиж үзсэн, танилцсан тэгээд энд өнөөдөр 7 км хатуу хучилттай зам тавьсан байснаас үүдэлтэйгээр Америкт хамгийн ховор ургадаг, улаан мод нь устаж байна. Үүнийг засахын тулд 7 км замын нөхөн сэргээлтийг хийж хатуу хучилттай замыг нь байхгүй болгоод шороон зам тавьж байна. 

Тэгээд үүний төлөө 50 сая долларыг төсвөөсөө гаргаад бид зарцуулж энэ ажлаа хийж байна гээд ингээд өөрөөр хэлбэл аялал жуулчлалынхаа салбар руу улс орон болгон ингэж хөрөнгөө гаргаад буцааж мөнгө орлогоо олдог иргэд нь тэгш хүртээмжтэй байдлаар ажилтай орлоготой байдаг ийм нөхцөлийг бол бий болгодог юм байна. Бид нар ингэж чаддаггүй юмаа гэхэд үнэхээр одоо тэр Бурхан Халдун уулаа ядаж Чингис хааныхаа төрсөн газар, нутаг энэ сум орон нутагт нь үнэхээр үзмэрийг бий болгож, үнэхээр энэ хүн амьдарч байсан юм гэдэг түүхийг сэргээх хүртэл нь одоо ажил бас хийх тийм шаардлагууд байгаа.

Тийм учраас энэ Бурхан Халдун, Хорго, Тэрх, Хамрын хийд, Отгонтэнгэр, Хар-Ус, Хөвсгөл, Хархорин зэрэг байгалийн үзэсгэлэнт тийм өвөрмөц тогтоц бүхий газруудаа хөгжүүлэхэд зориулсан улсын төсвийн хөрөнгө оруулалтыг тодорхой хэмжээгээр татсан ийм дэмжлэг явуулъя гэж бодож байгаа. Бид нарын энэ олон улсын байгууллагуудын СТ-ЕП нэртэй байгуулж байгаа энэ Солонгосын санаачилгатай тогтвортой аялал жуулчлалыг хөгжүүлэх энэ байгууллагын гишүүнээр элсэж байгаа нь мөн бас ийм тодорхой аялал жуулчлалынхаа бүсийг бий болгоход дэмжлэг туслалцаа авах зорилготойгоор бас ийм зүйлүүдийг хийж байгаа.

Нөгөө талаас Хятадын тогтвортой аялал жуулчлалыг хөгжүүлж байгаа энэ төсөл хөтөлбөрт хамрагдах ажлуудыг манай хувийн хэвшлийн аж ахуйн нэгжүүд бас нэлээн санаачилгатай хийж байгаа. Торгоны замын аялал жуулчлалын санхүүжилтээс олж авах чиглэлээр бас бид нар нэлээн санаачилга гарган ажиллаж эхэлсэн байгаа гэж хэлмээр байна.

Ж.Энхбаяр: - Л.Оюун-Эрдэнэ гишүүнд микрофон өгөөрэй үг хэлье гэж байна.

Л.Оюун-Эрдэнэ: - Өнөөдөр ингээд яг аялал жуулчлалын ийм багцтай холбоотой эрх зүйн орчинтой холбоотой асуудал нэгэнт яригдаж байгаа болохоор би бол үүнийг аюулгүй байдал талаас нь их хараад байгаа юм. 

Тийм учраас Аюулгүй байдлын байнгын хороон дээр бас нэг ажлын хэсэг байгуулдаг юм уу Түүхийн хүрээлэн, Аялал жуулчлалын яам, Боловсролын яам, Археологийн хүрээлэн гээд энэ байгууллагуудыг уялдуулаад Аюулгүй байдлын байнгын хороон дээрээс ингээд гаргахгүй бол энэ их тийм одоо 4 сар гэдэг чинь энэ их хугацааны түгшүүр он гараад төсөв батлагдаж байтал тэгээд бужигнаад л энэ чинь нөгөө нэг их, бага хаад хаана төрсөн гэдэг юм ингээд дэлхий даяар маргаан болох ийм юм руу орсон.

Надад бүх материал нь байгаа. Үүнийг би Аюулгүй байдлын байнгын хороонд хүргүүлье 1 дүгээрт.

2 дугаарт би бас гаднын хэдэн хүн авчраад өнгөрсөн удаа ирэхэд би бас Д.Оюунхорол сайдтай уулзаж байсан. Бид нар нөгөө Өвөр Монголын Ордос хотоор дайраад тэгээд дараа нь би Цонжинболдог дээр аваачаад үзүүлээд, тэгээд Дадал суманд очиж байсан. Тэгэхэд Ордос болохоор Чингис хаан ташуураа унагасан газар гэж үздэг. Тэнд чинь Хятадын бараг аялал жуулчлалын 20 орчим хувийг бүрдүүлэхээр тийм том цогцолбор бүрдсэн. Тэнд чинь жилд хаврын, намрын чуулган гэдэг шиг хаврын, намрын тийм Чингис хааны онгоныг тахих зүйлийг дэлхийн Монголчуудын хүрээнд хийдэг болсон юм байна лээ.

Тэгээд бид нар 1 морин хууртай очдог, тэд нар 1000 морин хууртай угтаж авдаг. Ийм байдлаар ингээд явсаар байгаад энэ маань ингээд ерөнхийдөө нэг тийм тэр талд ингээд хаадын түүхтэй холбоотой ийм асуудал маш их тийм төвлөрч байгаа зүйл бол надад бол ажиглагдаж байсан. 

Тэгээд энд хүрч ирээд Цончинболдогийг тайлбарласан чинь Налайхыг бид нар тайлбарлах тийм түүхэн нутаг нь биш. Тэгээд Дадалд очсон чинь нөгөө нэг 3 нуурт манай Цагаан хөшөө байгаа. Тэгээд энд Чингис хаан төрсөн юм гэсэн чинь тэд нар бол бүр инээлдэж байгаа байхгүй юу. Яг зүгээр ингээд нэг тийм дооглож байгаа байдлаар ч юм уу, нэг ийм худлаа байдлаар ч юм уу? Энэ маань ингэж зүгээр явсаар байгаад нэг ийм яах вэ ордны өрөө тохижуулах юм уу, эсхүл Чингис зочид буудал юм уу эсхүл тийм ээ бид нар онгоцныхоо буудлыг Чингис хаан гээд яваад байдаг. 

Тэгсэн чинь төрсөн газар нь тогтоогдохгүй Google дээр тэмдэглэгдэхгүй ингээд алга болох юм бол хойноос хөөцөлдөөд бас их тийм нэмэргүй энэ бол үндэсний аюулгүй байдалтай холбоотой манай одоо гадаад бодлоготой холбоотой бас ийм асуудал байж магадгүй юм гэж бас миний хувьд бодсон.

Ж.Энхбаяр: - Баярлалаа. Зүйтэй саналыг Л.Оюун-Эрдэнэ гишүүн хэллээ. Энэ протоколд буусан. Үүнтэй холбоотойгоор ажлын хэсэг оролцох байгууллагуудын бүрэлдэхүүнийг гаргасан тогтоолын төслийг бэлдээд дараагийн хурал дээр танилцуулъя. 

Ингээд санал хураалт явуулъя. Олон Улсын тогтвортой аялал жуулчлал, ядуурлыг бууруулах байгууллагыг үүсгэн байгуулах тухай хэлэлцээрийн төслийг дэмжиж Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя. 

11 гишүүн оролцож, 81.8 хувиар дэмжигдлээ. Д.Оюунхорол сайдад баярлалаа. Танай ажил дууслаа.

Дараагийн асуудал НҮБ-ын Хүнс, хөдөө аж ахуйн байгууллагын Хүнс, хөдөө аж ахуйн, ургамлын генетикийн нөөцийн олон улсын гэрээнд нэгдэн орох тухай асуудал байсан. Сайд байхгүй байгаа тул асуудлыг хойшлууллаа. Байнгын хороонд зөвхөн сайдууд асуудлыг танилцуулна.

4 дүгээр асуудал. Монгол Улсын төрийн болон албаны нууцын тухай хуулийн шинэчилсэн найруулга, Мэдээллийн аюулгүй байдлын тухай хуулийн шинэчилсэн найруулгын төслүүдийг хэлэлцүүлэгт бэлтгэх үүрэг бүхий ажлын хэсгийг байгуулна. Ахлагчийг томилно. 

Ажлын хэсэгт орох гишүүд нэрээ өгнө үү. Дараа нь Дипломат албаны тухай 3 хууль байгаа. Я.Санжмятав дарга сая орж ирээд Л.Болд гишүүнийг энэ талдаа оруулаад өөрөө болохоор төрийн нууцын асуудалд оролцъё гэсэн яах вэ? Тийм. Энд О.Баасанхүү гишүүн оръё, Я.Санжмятав гишүүн орно, Ц.Цогзолмаа гишүүн орно, Д.Цогтбаатар гишүүн, Л.Оюун-Эрдэнэ гишүүн ингээд 5 гишүүн. Энэ ажлын хэсгийг ахлагчаар би өөрөө энэ ажлын хэсгийг ахална. Ингээд бүгдээрээ энэ Монгол Улсын Ерөнхийлөгч өргөн барьсан Төрийн албаны нууцын тухай хуулийн шинэчилсэн найруулга болон Мэдээллийн аюулгүй байдлын тухай хуулийг хэлэлцүүлэгт бэлтгэнэ. 

Дараагийн, ажлын хэсгийн ахлагчаар Улсын Их Хурлын гишүүн Ж.Энхбаярыг томилъё гэсэн санал хураалт явуулах учиртай. Санал хураалт явуулъя. Завтай. Санал хураалт явж байгаа. Энэ өөр аргагүй. 

81.8 хувийн саналаар дэмжигдлээ.

Монгол Улсын олон улсын гэрээний тухай хуулийн шинэчилсэн найруулга, Дипломат албаны тухай хуулийн шинэчилсэн найруулга, Монгол Улсын гадаад харилцааны тухай хуулийн төсөл хэлэлцүүлэгт бэлтгэх үүрэг бүхий ажлын хэсгийг байгуулъя. Ажлын хэсэгт орох гишүүд гараа өргөнө үү. Засгийн газар. Ц.Цогзолмаа гишүүн, Н.Энхболд гишүүн, Д.Цогтбаатар гишүүн, Л.Болд гишүүн, О.Баасанхүү гишүүн ингээд энэ 5 гишүүнээр ажлын хэсгийн баталъя. 

Ажлын хэсгийн ахлагчаар Улсын Их Хурлын гишүүн Д.Цогтбаатарыг томилъё гэсэн саналтай байна. Өөр санал байна уу? Н.Энхболд гишүүний микрофоныг өгөөрэй.

Н.Энхболд: - Наад хуулиуд чинь 2 нь Засгийн газраас 1 нь гишүүдийн өргөн барьсан хууль.

Ж.Энхбаяр: - Тийм байгаа.

Н.Энхболд: - Тийм. Гадаадын харилцааны тухай хууль нь гишүүдийнх тийм ээ? 

Ж.Энхбаяр: - Та бид хоёрынх байгаа.

Н.Энхболд: - Тийм. Би бол яах вэ гурвууланд нь орж болж байна. Гэхдээ Гадаад харилцааны тухай хуулийг санаачилсан учраас тэнд ажлын хэсгийн ахлагч хийж болохгүй. Зүгээр Олон улсын хэлэлцээрийн тухай хуулиа бол жишээ нь ажлын хэсгийг нь ахлаад явж байна. Тэгэхээр түүнийг 3 ажлын хэсэг байх юм уу, ганц байх юм уу, эсхүл 2 байгаад Засгийн газрын 2-ыг нь нэг гишүүдийнхийг 1 гэхээр тусад нь 2 ажлын хэсэг байгуулаад явсан нь би илүү тохиромжтой болов уу гэж бодоод байна.

Ж.Энхбаяр: - 2 ажлын хэсэг болгоё гэж байна. Яах вэ оруулж ирсэн зарчим нь өөрөө нэг салбарын асуудал багц хуулийн өөрчлөлт. Тийм болохоор 1 ажлын хэсгээр нэр томьёо, уялдаа, бодлогын хувьд ингээд холбоосоо хийж явах нь их зүйтэй гэдэг юм зөв байна гэж бодсон юм байхгүй юу. За. Д.Цогтбаатар гишүүн санал байна уу? Нэг нь гишүүд өргөн барьсан байхгүй юу. 

Ажлын хэсгийг гишүүд бол 5 гишүүнээр тогтлоо. Ажлын хэсгээ 2 хуваая. Хуулийн төслийн ахлагчийг нь яг саяын зарчмаар гишүүдийн өргөн барьсан хуулийн төслийн ажлын хэсгийг Д.Цогтбаатар гишүүн ахална. Засгийн газраас өргөн барьсан 2 хуулийн төслийн ажлын хэсгийг Н.Энхболд гишүүн ахална. 

Санал хураалт явуулах ёстой. Ажлын хэсгийн ахлагч нарыг саяын яг томьёоллоор томилъё гэсэн. 

Н.Энхболд: - Л.Болд гишүүн энэ дотор байгаа юу?

Ж.Энхбаяр: - Хоёуланд нь байгаа. Гишүүд давхардана. 11 гишүүн оролцож, 54.5 хувийн саналаар дэмжлээ. 

Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье.

Гишүүдэд нэг зарлах мэдээлэл маргааш батлан хамгаалах салбарын багц хууль өргөн мэдүүлсэнтэй холбоотойгоор батлагдсантай холбоотойгоор Батлан хамгаалах яам дээр 16 цагаас хууль гардуулан, хүлээлгэн өгөх арга хэмжээ болно. Гишүүдийг хүрэлцэн очихыг урьж байна. 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

